
NOVI PAZAR - Nosilac liste SPP - Pokret za ujedinjenje Usame Zukorlić posjetio je Paralovo kod Novog
Pazara,  gdje je sa mještanima razgovarao o problemima ovog kraja i  temama koje se odnose na
svakodnevni život građana. Nakon Paralova, Zukorlić je obišao i Selakovac.
U fokusu razgovora u Paralovu bila je infrastruktura, posebno pitanje zaobilaznice oko Novog Pazara i
putne mreže u seoskim područjima. Zukorlić  je  istakao da je za realizaciju zaobilaznice potrebno
angažovanje i lokalnog i državnog nivoa. "Zaobilaznica, tačno je da je zaobilaznica državna nadležnost,
ali isto je tačno da poslove pripreme dokumentacije radi grad. Tako da i jedni i drugi imaju nadležnost.
Grad  treba  da  pripremi  papirologiju,  što  je  u  njegovoj  nadležnosti,  da  bi  onda  država  odobrila  i
realizovala preko 'Srbija puteva' nastavak asfaltiranja ovog projekta", rekao je Zukorlić. Govoreći o
putnoj infrastrukturi u selima, Zukorlić je istakao da bi, kako je naveo, cilj trebalo da bude da se pitanje
asfaltiranja konačno riješi i da mještani svih krajeva imaju uređenu putnu mrežu. "Ne treba niko da
pljačka naš narod. Cilj našeg pokreta jeste put u svako selo i u svaku ulicu. Hoćemo da zatvorimo temu
asfalta, da stavimo tačku", poručio je Zukorlić. On je podsjetio i na, kako je naveo, dosadašnje rezultate
u oblasti putne infrastrukture. "Naravno, mi imamo rezultate. Mi smo uradili 120 kilometara za četiri i po
godine, asfaltirali smo desetine sela i desetine ulica širom Sandžaka, od Tutina do Priboja", rekao je
Zukorlić. Razgovor sa mještanima obuhvatio je i pitanje troškova grijanja. Zukorlić je posebno govorio o
cijeni peleta i najavio zalaganje za njeno ograničavanje. "Vidite, cijena peleta je skočila nenormalno.
Jedna od stvari koju ćemo tražiti je da se ograniči cijena peleta, kao što je uradila Crna Gora. Dakle,
tražićemo da se ograniči cijena peleta, kao što su uradile druge države oko nas, primjer je Crna Gora,
ograničila je cijenu na 230 eura", rekao je Zukorlić. Kao dugoročno rješenje za pitanje grijanja, Zukorlić
je izdvojio gasifikaciju Novog Pazara. "Narod mora da se zaštiti, nema svako para da plaća jednu paletu,
kako ste rekli, 400 eura i zato se mi dugoročno borimo za gasifikaciju grada Novog Pazara, kao što su u
mnogim gradovima u Srbiji, sproveden je gas i griju se za jako jeftin novac", kazao je Zukorlić. Nakon
razgovora u Paralovu, Zukorlić je obišao i Selakovac, gdje je nastavio susrete sa građanima i razgovore o
lokalnim temama i  budućem razvoju Novog Pazara. Obilazak ova dva kraja bio je prilika da se sa
mještanima  razgovara  o  konkretnim  infrastrukturnim  potrebama,  ali  i  pitanjima  koja  utiču  na
svakodnevni život građana. SPP

